განმარტებითი ბარათი

[bookmark: _GoBack]საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს ცენტრლაურ აპარატსა და მის სისტემაში მიმდინარეობს რეორგანიზაციის პროცესი, რომელიც მოიცავს საქართველოს კანონმდებლობით დაკისრებული უფლებამოსილებების შესაბამის განმახორციელებელ უწყებებში ოპტიმალურ გადანაწილებას ეფექტიანობისა და ეფექტურობის გაზრდის მიზნით. კერძოდ, საქართველოს მთავრობის 10/10/2019 წლის N487 დადგენილებით განხორციელდა სამედიცინო  და ფარმაცევტული საქმიანობის სახელმწიფო მარეგულირებელი ორგანოების გაერთიანება, რის ბაზაზეც 2019 წლის 1 ნოემბრიდან ჩამოყალიბდა სსიპ „სამედიცინო და ფარმაცევტული საქმიანობის რეგულირების სააგენტო“; იძულებით გადაადგილებულ პირებსა და ეკომიგრანტებთან დაკავშირებული ფუნქციებისა და უფლებამოსილებების ეფექტიანი მართვის მიზნით შეიქმნა სსიპ – დევნილთა, ეკომიგრანტთა და საარსებო წყაროებით უზრუნველყოფის სააგენტო, რომელსაც გადაეცა სსიპ – სოციალური მომსახურების სააგენტოს დევნილებსა და ეკომიგრანტებთან დაკავშირებული ფუნქციები და უფლებამოსილებები, აგრეთვე მას შეუერთდა სსიპ „საარსებო წყაროებით უზრუნველყოფის სააგენტო“; გარდა ამისა, სახელმწიფოს მხრიდან შრომის ბაზრის აქტიური პოლიტიკის განხორციელებისა და მოსახლეობის დასაქმების (მათ შორის, ცირკულარული შრომითი მიგრაციის) ხელშეწყობის მიზნით, დაფუძნდა საჯარო სამართლის იურიდიული პირი –  დასაქმების ხელშეწყობის სახელმწიფო სააგენტო, რომელსაც გადაეცა სსიპ – სოციალური მომსახურების სააგენტოს ფუნქციები და უფლებამოსილებები, შრომისა და დასაქმების ხელშეწყობის მიმართულებით. აგრეთვე,  საქართველოს მთავრობის ინიციატივით, 18/10/2019 წლის N5204-Iს მიღებულ იქნა ცვლილებები საქართველოს ორგანულ კანონში „ადგილობრივი თვითმმართველობის შესახებ“, რომლის მიხედვითაც ქალაქ თბილისის მუნიციპალიტეტის საჯარო სამართლის იურიდიული პირი – სასწრაფო სამედიცინო დახმარების ცენტრი რეორგანიზაციის გზით უერთდება სამინისტროს სახელმწიფო კონტროლს დაქვემდებარებულ სსიპ - საგანგებო სიტუაციების კოორდინაციისა და გადაუდებელი დახმარების ცენტრს. 

· ზემოაღნიშნულთან ერთად, მიმდინარე რეორგანიზაციის ფარგლებში უშუალოდ წარმოდგენილი პაკეტი ითვალისწინებს შემდეგი ღონისძიებების გატარებას:
1. დაგეგმილია სსიპ - სოციალური მომსახურების სააგენტოდან მეურვეობისა და მზრუნველობის კომპონენტის სამინისტროს სახელმწიფო კონტროლს დაქვემდებარებულ სსიპ - ადამიანით ვაჭრობის (ტრეფიკინგის) მსხვერპლთა, დაზარალებულთა დაცვისა და დახმარების სახელმწიფო ფონდში გადატანა, რომელსაც ასევე შეეცვლება სახელწოდება და 2020 წლის 1 იანვრიდან ჩამოყალიბდება „სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოდ“. ეს უკანასკნელი იურიდიული პირი, გარდა იმისა, რომ კვლავ იქნება ადამიანით ვაჭრობის (ტრეფიკინგის) მსხვერპლთა, დაზარალებულთა დაცვისა და დახმარების ფუნქციების შესრულებაზე კომპეტენტური დაწესებულება, ამავდროულად, პასუხისმგებელი იქნება ქვეყანაში მეურვეობისა და მზრუნველობის ორგანოს ფუნქციის განხორციელებაზე. ამ მიზნით ცვლილებები წარმოდგენილია შემდეგ კანონებში:
ა) „შვილად აყვანისა და მინდობით აღზრდის შესახებ“;
ბ) „ქალთა მიმართ ძალადობის ან/და ოჯახში ძალადობის აღკვეთის, ძალადობის მსხვერპლთა დაცვისა და დახმარების შესახებ“;
გ)„სოციალური მუშაობის შესახებ“
დ) „ფსიქიატრიული დახმარების შესახებ“
ე) „საქართველოს საარჩევნო კოდექსი“
ვ) ,,საქართველოს სისხლის სამართლის კოდექსში
ზ) ,,ადამიანით ვაჭრობის (ტრეფიკინგის) წინააღმდეგ ბრძოლის შესახებ“ საქართველოს კანონში.

2. გარდა ამისა, სამინისტროს სისტემის ფუნქციონირებასთან დაკავშირებით, კანონპროექტების პაკეტი ითვალისწინებს გრანტების შესახებ კანონში ცვლილებას, რაც განპირობებულია შემდეგი გარემოებით: 
ყოფილი  ოკუპირებული ტერიტორიებიდან იძულებით გადაადგილებულ პირთა, განსახლებისა და ლტოლვილთა სამინისტროს ფუნქციები, საქართველოში საერთაშორისო დაცვის მქონე პირთა (ლტოლვილი, ჰუმანიტარული სტატუსის მქონე პირი ან დროებითი დაცვის ქვეშ მყოფი პირი) ადგილობრივი ინტეგრაციის მიზნითა და საქართველოში დაბრუნებულ მიგრანტთა სარეინტეგრაციო დახმარების მიმართულებით გადმოეცა სამინისტროს.  აღნიშნული ითვალისწინებდა გრანტების გაცემას. სამინისტროს დღეს არსებული მოწყობა ითვალისწინებს პოლიტიკის შემუშავებას და განსაზღვრას სამინისტროს ცენტრალუ დონეზე, ხოლო მის განხორციელებას - სსიპ-ების დონეზე. 
შესაბამისად, გრანტების გაცემა წარმოადგენს ამ სფეროში პოლიტიკის განხორციელების ინსტრუმენტს, რაც მიზანშეწონილია გაგრძელდეს არა სამინისტროს ცენტრალური აპარატის, არამედ მის სახელმწიფო კონტროლს დაქვემდებარებული სსიპ - დევნილთა, ეკომიგრანტთა და საარსებო წყაროებით უზრუნველყოფის სააგენტოს მიერ.
გარდა ამისა, კანონის მოქმედი რედაქცია ითვალისწინებს დევნილთა და ეკომიგრანტთა სოციალურ-ეკონომიკური ინტეგრაციის მიზნით, მათთვის საარსებო წყაროების ხელმისაწვდომობის უზრუნველსაყოფად გრანტების გაცემას, ამდენად ასეთი ფორმით დახმარების დახმარების შესაძლებლობები ასევე გავრცელდეს სოციალურად მოწყვლად სხვა ჯგუფებზეც (მაგ. სოციალურად დაუცველი ოჯახები, შშმ პირები და ა.შ.) მათთვის საარსებო წყაროებზე ხელმისაწვდომობის გაზრდის მიზნით. 
3. წარმოდგენილი პაკეტის ფარგლებში გათვალისწინებულია სხვა ორგანიზაციულ ტექნიკური საკითხები, როგორიცაა სამინისტროს დასახელების გასწორება, აგრეთვე ზიგიერთი სსიპ-ების დაფუნძნებასთან დაკავშირებული საკითხების მთავრობის დონეზე დარეგულირება და სხვა. 



[bookmark: _Toc523846572]მოკლე ინფორმაციასაარსებო წყაროებით უზრუნველყოფის სააგენტოს შესახებ

სსიპ საარსებო წყაროებით უზრუნველყოფის სააგენტო შეიქმნა 2014 წლის ბოლოს. სააგენტოს მიზანია იძულებით  გადაადგილებულ  პირთა – დევნილთა და ეკომიგრანტთა სოციალურ-ეკონომიკური ინტეგრაციის  ხელშეწყობა, მათი შემოსავლის გაუმჯობესების გზით. სააგენტო აქტიურად თანამშრომლობს სხვა სამთავრობო თუ არასამთავრობო სტრუქტურებთან, რათა მიეცეთ დევნილებს შესაძლებლობა უფრო მეტად ჩაერთონ სხვადასხვა სახელმწიფო პროგრამებში. 
სააგენტოს საქმიანობის ძირითად მიმართულებას წარმოადგენს ერთის მხრივ დევნილი მოსახლეობის ინფორმირება პარტნიორი სახელმწიფო თუ არასამთავრობო ორგანიზაციების მიერ საარსებო წყაროების სექტორში განხორციელებული და მიმდინარე პროგრამების შესახებ, რათა უზრუნველყოფილ იქნეს იძულებით გადაადგილებულ პირთა ჩართულობა აღნიშნულ პროგრამებში, ხოლო მეორეს მხრივ მიზნობრივი საგრანტო და სუბსიდიის ტიპის პროგრამების განხორციელება, რომელიც მორგებულია დევნილთა საჭიროებებზე. 
საინფორმაციო კამპანიების შედეგად, საარსებო წყაროების სახელმწიფო პროგრამების შესახებ ცნობადობა 43% -დან (საბაზისო მაჩვენებელი) 2017 წელს 75% - მდე გაიზარდა, ხოლო 2018 წელს  აღნიშნულმა მაჩვენებელმა 84% - ს მიაღწია. გაზრდილია სხვადასხვა სახელმწიფო პროგრამებში ჩართულ დევნილთა რაოდენობაც. მაგალითად, 2015 წელთან შედარებით 265%-ით გაიზარდა აგროდაზღვევის პროგრამით მოსარგებლე დევნილების რიცხვი. იგივე შეიძლება ითქვას, მიკრო და მცირე მეწარმეობის პროგრამაზე, სადაც 200%-ით მეტმა დევნილმა მიიღო 5000-დან 15 000 ლარამდე დაფინანსება საკუთარი საქმის წამოსაწყებად, ვიდრე 2015 წელს. 877%-ით გაიზარდა იმ დევნილთა რიცხვი, რომლებმაც გაიარეს მოკლევადიანი ტრეინინგები სამსახურის ძიების ეფექტურ გზებთან და დამსაქმებლისთვის საკუთარი თავის სწორად წარმოჩენასთან დაკავშირებით.
საარსებო წყაროებით უზრუნველყოფის საგენტოს მიერ 2015 წლიდან დღემდე,  დაფინანსებული ბენეფიციარის  რაოდენობა დაახლოებით 6000 შეადგენს. სააგენტო ახორციელებს, როგორც დონორი ორგანიზაციების თანადაფინანსებულ, ასევე სრულად სახელმწიფო ბიუჯეტიდან გამოყოფილი ასიგნებების ფარგლებში დაფინანსებულ მიზნობრივ პროგრამებს. დაარსებიდან დღემდე სააგენტოს მიერ დევნილთა საარსებო წყაროებისა და შემოსავლის გაუმჯობესებაზე მიმართული პროექტების დაფინანსების მიზნით გახარჯულია 2 018 298 ლარი, საიდანაც დაახლოებით 1 600 000 ლარი დონორი და პარტნიორი ორგანიზაციების ფინანსურ სახსრებს წარმოადგენს. 
2016-2017 წლებში სააგენტო, გაეროს სურსათისა და სოფლის მეურნეობის ორგანიზაციასთან ერთად, ახორციელებდა ევროკავშირის მიერ დაფინანსებულ პროგრამას „ეკონომიკური შესაძლებლობების თანაბარი ხელმისაწვდომობა დევნილებისთვის.“ აღნიშნულ პროგრამას. ქვეყნის მასშტაბით, პროგრამით ისარგებლა 1085 დევნილმა, საიდანაც 19% მარტოხელა მშობელი, ხოლო 78% შშმ პირია. ამასთანავე აღიჭურვა და კეთილმოეწყო 48 საბავშვო ბაღი, სადაც 2700 - ზე მეტი აღსაზრდელი დადის. დაფინანსებულ ინიციატივებს შორის ჭარბობდა სასოფლო-სამეურნეო ტექნიკა-მექანიზაციის, მეფუტკრეობის, მესაქონლეობის, სურსათის პირველადი წარმოება-გადამუშავების მიმართულებით შემოსული საპროექტო განაცხადები.
პროგრამის დასრულების შემდეგ დონორი ორგანიზაციის მიერ განხორციელებული შეფასების ანგარიშის თანახმად, დაფინანსებულთა 38%-ის სოციალურ ეკონომიკური მდოგმარეობა არსებითად არის გაუმჯობესებული. ამასთანავე, სააგენტოს მიერ ჩატარებულმა მოკვლევამ ცხადყო, რომ დაფინანსებულთაგან 7% დაახლოებით 1 წლის შემდეგ აღარ ირიცხებოდა სიღარიბის ზღვარს ქვემოთ მყოფ ოჯახთა ერთიან ბაზაში.
2016 წელს სააგენტო ადგილობრივ არასამთავრობო ორგანიზაციებთან ერთად განსახლებით დაკმაყოფილებული დევნილების მხარდაჭერის მიზნით ახორციელებდა „დევნილთა საარსებო წყაროების შექმნის/გაუმჯობესებისკენ მიმართული ინიციატივების მხარდაჭერის საგრანტო პროგრამას.“ პროგრამა მოიცავდა საქართველოს ოთხ რეგიონს: ქვემო ქართლი, შიდა ქართლი, იმერეთი და სამეგრელო-ზემო სვანეთი. პროგრამის ფარგლებში დადგენილ რაოდენობრივ ინდიკატორს 200 დაფინანსებული ბენეფიციარი წარმოადგენდა. აღსანიშნავია, რომ შედეგი მიღწეულ იქნა გადაჭარბებით და გრანტი გაიცა 262 ბენეფიციარზე. პროგრამის სრული ბიუჯეტი იყო 250 000 ლარი, რომელიც გამოიყო სახელმწიფო ბიუჯეტიდან.
სააგენტომ 2018 წელს განახორციელა „მეწარმე სუბიექტთა მხარდაჭრის პროგრამა“ საერთაშორისო არასამთავრობო ორგანიზაცია მოძრაობა შიმშილის წინააღმდეგთან (ACF) ერთად. პროგრამა ნაწილობრივ დაფინანსებულია გერმანიის საერთაშორისო თანამშრომლობის ფონდის მიერ (GIZ). პროგრამის ჯამური ბიუჯეტი იყო 220  000 ლარი, საიდანაც 120 000 ლარი პარტნიორის ბიუჯეტიდან იყო გამოყოფილი, ხოლო 100 000 ლარი სახელმწიფო ასიგნებების ფარგლებში.
პროგრამის ფარგლებში გრანტი გაიცა მარნეულის, თეთრიწყაროს, სენაკის, ფოთისა და წალენჯიხის მუნიციპალიტეტში მცხოვრებ მეწარმე დევნილებზე. კერძოდ, მათ მიერ წარმოდგენილი ბიზნეს გეგმების საფუძველზე, განხორციელდა 5000-დან 10000 ლარამდე ღირებულების ძირითადი საშუალებების შეძენა მათი საქმიანობის გაძლიერებისა და გაფართოების მიზნით. ჯამში დაფინანსდა 20 მეწარმე სუბიექტი. ამასთანავე, დაფინანსებულმა მეწარმე დევნილებმა პროგრამის მოთხოვნების თანახმად, მათსავე საწარმოებში დაასაქმეს 25 ადგილობრივი მოწყვლადი, დევნილი და/ან ეკომიგრანტი პირი. განხორციელებული მონიტორინგის შედეგებზე დაყრდნობით, დაფინანსებული დევნილი მეწარმეების შემოსავალი საშუალოდ 44.4%-ით არის გაუმჯობესებული. 
რაც შეეხება სააგენტოს მიმდინარე პროგრამებს აღსანიშნავია, რომ სსიპ საარსებო წყაროებით უზრუნველყოფის სააგენტოს და ამერიკის შეერთებული შტატების საერთაშორისო განვითარების სააგენტოს (USAID) პროექტის „ზრდა საქართველოში“ ერთობლივი პროგრამის ფარგლებში დევნილებისთვის ეწყობა 240 კვადრატული მეტრის ფართობის მქონე სასათბურე მეურნეობები.დაფინანსებისას პრიორიტეტი ენიჭებათ გამყოფი ხაზის მახლობლად  მდებარე სოფლებში მცხოვრებ დევნილებს.  პროგრამის ყოველწლიური ბიუჯეტი 200 000 ლარს შეადგენს, საიდანაც სახელმწიფო ბიუჯეტიდან გამოყოფილი ასიგნებების ფარგლებში იხარჯება 100 000 ლარი, ხოლო 100 000 ლარი წარმოადგენს პროექტ ZRDA-ს თანამონაწილეობას.  დევნილ ოჯახზე გრანტის  მაქსიმალური ოდენობა 13 000 ლარით განისაზღვრა.
პროგრამა ხორციელდება 2018 წლიდან და ჯამში დაფინანსებულია 30 დევნილი შინამეურნეობა. პროგრამის შეფასების თანახმად, დაფინანსებული ბენეფიციარები წარმატებით იყენებენ გრანტის ფარგლებში მოწყობილ სასათბურე მეურნეობებს და მოყვანილი პროდუქციის რეალიზაციის პრობლემა არ გამოვლენილა. შესაბამისად, მათი ეკონომიკური მდგომარეობა საგრძნობლად არის გაუმჯობესებული. 
სააგენტომ საქართველოს განათლებისა და მეცნიერების სამინისტროსთან და სახელმწიფო პროფესიულ საგანმანათლებლო დაწესებულებებთან თანამშრომლობით გამოავლინა 102 ე.წ თვითდასაქმებადი პროფესია, რომლის კურსდამთავრებულებს შესაძლებლობა მიეცათ მოეთხოვათ მათი საქმიანობისათვის საჭირო იარაღების შესყიდვა. 
„დევნილთა თვითდასაქმების ხელშეწყობის საგრანტო პროგრამა“ 2017 წლიდან ხორციელდება და დღეის მდგომარეობით პროგრამას ჰყავს 150-მდე ბენეფიციარი. პროგრამის ეფექტიანობის შეფასების ანგარიშის თანახმად, დაფინანსებულთა 73%-ს უკვე გაეზარდა ყოველთვიური შემოსავალი, რომლის ოდენობა ძირითად შემთხვევებში 300-დან 500 ლარამდე მერყეობს, ხოლო ერთეულ შემთხვევებში 1000 ლარს აღწევს. 
2016 წლიდან სააგენტო აქტიურად იყო ჩართული საქართველოსა და ევროკავშირს შორის გაფორმებული საბიუჯეტო დახმარების ხელშეკრულების პირობების შესრულების პროცესში. საბიუჯეტო დახმარების ერთ-ერთი სპეციალური პირობა იყო სახელმწიფო პროფესიულ საგანამანათლებლო დაწესებულებებში ჩარიცხულ დევნილთა რაოდენობის 50%-იანი ზრდა. ჩატარებული კვლევებისა და დევნილებთან გამართული შეხვედრების საფუძველზე, გამოვლინდა, რომ დევნილთა უმეტესობას, ძირითადად სოციალურად დაუცველ დევნილებს, არ ჰქონდათ საკუთარი საცხოვრებლიდან სასწავლებლამდე გადაადგილების საშუალება. ხშირ შემთხვევაში კი სასწავლებელი შესაძლოა 50 კმ-ით და მეტითაც ყოფილიყო დაშორებული მათი სახლიდან. აქედან გამომდინარე, სააგენტომ შეიმუშავა „დევნილთა პროფესიული განათლების ხელშეწყობის პროგრამა“. პროგრამის ფარგლებში, სააგენტო ყველა დევნილს, ვინც სახელმწიფო პროფესიულ საგანმანათლებლო დაწესებულებაში ჩააბარა და სასწავლებელი 2კმ-ით მაინც არის დაშორებული მისი საცხოვრებლიდან, უნაზღაურებს მგზავრობაზე გაწეულ ხარჯებს. აღნიშნული პროგრამა 2016 წლიდან ამოქმედდა საპილოტე რეჟიმში და  დღეის მდგომარეობით 600-ზე მეტი ბენეფიციარი ჰყავს. აღსანიშნავია ის ფაქტიც, რომ სააგენტოს მიერ განხორციელებული საინფორმაციო კამპანიებისა და მხარდამჭერი პროგრამების შედეგად, დევნილთა ჩარიცხვის მაჩვენებელი სახელმწიფო პროფესიულ საგანმანათლებლო დაწესებულებებში 54%-ით გაიზარდა. 
2019 წელს სააგენტომ საპილოტე რეჟიმში განახორციელა „განსახლებულ დევნილთა ინტეგრაციის ხელშეწყობის საგრანტო პროგრამა,“ რომლის ბიუჯეტი 153 000 ლარით განისაზღვრა. ჩატარდა სამინისტროს მიერ ე.წ. „სოფლად სახლის“ პროექტის ფარგლებში განსახლებულ დევნილთა საჭიროებების კვლევა და შეიქმნა მათ საჭიროებებზე მორგებული საგრანტო პროგრამა, რომლის პრიორიტეტულ სფეროებად გამოიკვეთა სასოფლო-სამეურნეო ტექნიკა-მექანიზაციის, მრავალწლიანი ნარგავებისა და სურსათის პირველადი წარმოება-გადამუშავების მიმართულებები. პროგრამის ფარგლებში 2019 წელს დაფინანსდა 14 დევნილი შინამეურნეობა. 



